ՀԻՄՆԱՎՈՐՈՒՄ
“ՆԻԴԵՐԼԱՆԴՆԵՐԻ ԹԱԳԱՎՈՐՈՒԹՅՈՒՆՈՒՄ  ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԴԵՍՊԱՆՈՒԹՅՈՒՆ UՏԵՂԾԵԼՈՒ ՄԱՍԻՆ” ՀՀ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ
Նիդերլանդների Թագավորությունը (ՆԹ) դասվում է աշխարհի առաջատար տնտեսություն ունեցող երկրների թվին: ՆԹ-ը մեծ դերակատարում ունի միջազգային ասպարեզում: Բացի Եվրոպական միությունից, այն նաև ՆԱՏՕ-ի, Առևտրի համաշխարհային կազմակերպություն (WTO), Տնտեսական համագործակցության և զարգացման կազմակերպություն (OECD) հիմնադիր անդամներից է:

ՆԹ վարչական մայրաքաղաք Հաագայում են տեղակայված միջազգային 4 դատարանների գրասենյակները` Միջազգային դատարանը, Նախկին Հարավսլավիայի համար Միջազգային քրեական դատարանը, Միջազգային քրեական դատարանը, Մշտական Վճռաբեկ դատարանը, ինչպես նաև ԵՄ քրեական հետախուզության գործակալությունը (Europol), և ԵՄ դատաիրավական համագործակցության գործակալությունը (Eurojust): Այս հանգամանքը Հաագային հաղորդել է Եվրոպայի ՙիրավական՚ մայրաքաղաք անվանումը:

Նախորդ դարի 90-ական թվականներին ՆԹ-ը սկսեց դինամիկ կերպով զարգացնել  իր հարաբերությունները Կենտրոնական և Արևելյան Եվրոպայի նորանկախ երկրների հետ` միտված լինելով ապահովելու առավելապես իր տնտեսական ներկայությունը այդ տարածաշրջաններում: 

Հայաստանի Հանրապետության և Նիդերլանդների Թագավորության միջև դիվանագիտական հարաբերություններ հաստատվել են 1992թ.-ին: Այդ ժամանակվանից ի վեր երկու երկրների միջև առավել ակտիվ համագործակցություն է ծավալվել միջազգային ֆինանսական կազմակերպությունների և միջազգային այլ կառույցների շրջանակներում:   Չնայած տարբեր ուղղություններով երկկողմ համագործակցությունը զարգացնելու փոխադարձ շահագրգռվածությանը, այդ կապերն այսօր շարունակում են մնալ   բավականին սահմանափակ, ինչը նախ և առաջ կարելի է վերագրել ռեզիդենտ դեսպանությունների բացակայությանը: Ներկայումս Հարավային Կովկասում գործում են ՆԹ դեսպանությունները Բաքվում և  Թբիլիսիում: Վրաստանում ՆԹ դեսպանը համատեղության կարգով հավատարմագրված է  նաև Հայաստանում:  2008թ. մարտից Հաագայում  գործում է ՀՀ հյուպատոսական գրասենյանկը: Նրա իրավասությունների շրջանակները սահմանափակ են և հնարավորություն չեն տալիս ծավալելու լիարժեք դիվանագիտական աշխատանք:  Բրյուսելում ՀՀ դեսպանը համատեղության կարգով հավատարմագրված է նաև ՆԹ-ում:

Հայաստանի և ՆԹ համագործակցության մեջ այսօր նշանակալի  տեղ են զբաղեցնում ֆինանսական և տեխնիկական օգնության ծրագրերը, միևնույն ժամանակ առկա են մեծ հնարավորություններ զարգացնելու առևտրատնտեսական կապերը, ինչի համար արդեն իսկ ձևավորվել է անհրաժեշտ իրավական դաշտ: ՆԹ-ը ունի բարգավաճող և ազատ տնտեսություն, որի մի շարք ճյուղեր (սննդի վերամշակում, ֆինանսական ծառայություններ, քիմիական և նավթամշակման արդյունաբերություն, էլեկտրոնային սարքավորումներ)  առաջատար դիրք են զբաղեցնում համաշխարհային տնտեսության մեջ: Հայաստանի համար հեռանկարային կարող է լինել Նիդերլանդների առաջավոր փորձի ուսումնասիրումը, ինչպես նաև համագործակցությունը  գյուղատնտեսության, տուրիզմի, բարձր տեխնոլոգիաների և մի շարք այլ ոլորտներում:

Տարածաշրջանի երկրների հանդեպ ԵՄ կողմից ցուցաբերվող ակտիվությունը ԵՄ Նոր հարևանության քաղաքականության և  վերջերս մեկնարկած Արևելյան գործընկերության ծրագրի միջոցով դրական նախադրյալներ է ստեղծում զարգացնելու համագործակցությունը նաև այդ ձևաչափերով: 

ՆԹ-ում  Հայաստանի դեսպանություն բացելու անհրաժեշտությունը բխում է այդ երկրում Հայաստանի շահերի առավել ծանրակշիռ ներկայացվածություն ապահովելու պահանջից, հատկապես` երկկողմ առևտրատնտեսական կապերը զարգացնելու առումով, մյուս կողմից այն պայմանավործած է ստվարաքանակ հայ համայնքի առկայության փաստով (ոչ պաշտոնական տեղեկությունների համաձայն, հայերի թիվը ՆԹ-ում այսօր տատանվում է 10.000- 15.000-ի միջև): Հարկ է հաշվի առնել, որ ՆԹ-ում արդեն իսկ գործում են Ադրբեջանի ու Վրաստանի դեսպանությունները, հետևապես, հայկական կողմի որոշումը ձեռք է բերում նաև քաղաքական նշանակություն:

Բացի այդ, ՆԹ-ում Հայաստանի դեսպանության հիմնումը կարող է դրական ազդակ հաղորդել նիդերլանդական կողմին` քննելու Երևանում դիվանագիտական ներկայացուցչություն բացելու  հնարավորությունը: 

Տեղեկանք
ՙՆիդերլանդների Թագավորությունում ՀՀ դեսպանություն ստեղծելու մասին՚ ՀՀ Նախագահի հրամանագրի ընդունման կապակցությամբ պետական բյուջեում ծախսերի վերաբերյալ
Նիդերլանդների Թագավորությունում ՀՀ դեսպանության ստեղծման կապակցությամբ անհրաժեշտ ֆինանսավորումն արդեն իսկ արտացոլված է ՀՀ պետական բյուջեում:
2010թ. Նիդերլանդներում ՀՀ դեսպանության նախահաշիվը հաշվարկվել է 6 ամսով` 126186 եվրո գումարով:

ՀՀ դեսպանությունում հաշվարկված է 2 դիվանագետ` 36630 եվրո աշխատավարձի գումար և 9756 եվրո ընտանիքի անդամներին վճարվող փոխհատուցման գումար:

Վարչատնտեսական անձնակազմի համար նախատեսվել է 2 աշխատակից` 13200 եվրո գումարով:

Ծառայողական շենքի վարձակալման համար հաշվարկվել է 24000 եվրո (3000 եվրո ամսեկան գումար (6 ամիս) և միանվագ վճարվող մեկական ամսվա վարձի չափով դեպոզիտի և միջնորդավճարի գումար):
Բնակարանի վարձակալում գումարով նախատեսված է 29600 եվրո (2000 և 1700 եվրո ամսավճարներով (6 ամիս), և միանվագ 1 ամսվա դեպոզիտի վճար և միջնորդավճարի գումար):
Պահպանման այլ ծախսեր հոդվածով հատկացվել է 13000 եվրո:
